
Redaksíoneel

Hierdie nommer van In die Skriflig word hoofsaaklik gewy aan weten- 
skapsteoretiese en ander grondslae van die gereformeerde teologie in Suid- 
Afrika. Tegelykertyd word gekyk na bydraes wat vanuit verskillende dis- 
siplines oor die uitbou van gereformeerde teologie oor jare gemaak is. Ge- 
samentlik bied dit iets van ’n spieëlbeeld van hoe ‘Potchefstroom’ (en tot 
onlangs Hammanskraal) met teologie omgaan. Met hierdie nommer word 
ook in dankbaarheid teruggedink aan 125 jaar (1869-1994) van teologiebe- 
oefening wat vanuit die GKSA gedoen kon word. Ons opregte dank aan 
die Teologiese skool van Potchefstroom vir die ruim fmansiële skenking 
wat die publikasie van hierdie nommer moontlik gemaak het.

Gereformeerde teologie word dikwels van fundamentalisme beskuldig -  ’n 
beskuldiging waarmee nog nooit genoeë geneem kon word nie. Tog het die 
gereformeerde teologie nog altyd onvoorwaardelik gebuig voor die gesag 
van die Heilige Skrif; trouens dit wou niks anders wees nie as ’n omgang 
met, uitleg van en toepassing van die Skrif in ons tyd en ons omstandig- 
hede. Andersyds wil die gereformeerde teologie onbeskaamd wetenskaplik 
wees, maar sonder om in een of ander vorm van sciëntisme op te gaan.

Dit is ’n uiters boeiende ervaring om as redakteur al die kritiese verslae 
van artikelkeurders deur te lees en op te merk hoedat elke keurder vanuit 
bepaalde (dikwels verskuilde) voorwetenskaplike voorveronderstellings 
dink en werk, ja, hoedat elkeen, om dit modem te sê, binne ’n bepaalde pa- 
radigma teologiseer. Teoloë is ook maar kinders van hulle tyd. Ek wil 
graag van hierdie geieentheid gebruik maak om al die keurders wat oor so- 
veel jare onbaatsugtige diens gelewer het, en daarmee indirek meegewerk 
het aan die uitbou van In die Skriflig, van harte te bedank. Kritiese insette 
van buite het meegehelp dat outeurs omvattender nagevors, indringender 
geanaliseer, noukeuriger geformuleer en sorgvuldiger gekonkludeer het. In 
die besonder wil ek die keurders en kollegas van ander universiteite bedank 
wat die artikels van hierdie nommer geëvalueer het.

In die Skriflig trek ook van vanjaar a f  ’n nuwe baadjie aan. Die embleem 
van die kandelaar op ’n oop Bybel het sowel simboliese as historiese 
betekenis. Simholies, want dit verraai die aard en karakter van In die

Skriflig, naamlik as ’n blad wat “streef na die beoefening en uitbouing van 
die reformatoriese teologie op ’n wetenskaplik verantwoorde wyse tot diens 
van die kerk en die koninkryk van God”. Histories, aangesien dit ten 
nouste aansluit by die embleem van die Hammanskraalse Teologiese Skool 
waar die administrasie van In die Skriflig vir baie jare behartig was en 
waaraan ook die laaste twee redakteurs verbonde was. Onder aan die 
HTS-embleem het die woorde van Ps. 119:130 verskyn; “Die opening van 
U woorde gee lig”, wat ook ’n presiese aanduiding is van dit waarmee die 
gereformeerde teologie horn besig hou.

